
  శ్రీ రా మా య ణ ము





దనిలోన నిదియె నా - యాజ్ఞాపనంబు 

నీవు నీమంత్రులు - నేను లక్ష్మణుఁడు 

నేవేళ నరులమై - యిత్తమాహవము ” 

అనిపల్కి తాను వే - లాచలంబునకు 

జనకజా విభుఁడు ల -క్ష్మణ సహితముగ 

మొనసేయు లంకాభి - ముఖముగా నడిచి 

దనుజనాయకుని సో - దరున కిట్లనియె



-: శ్రీరాముఁడు వానరసేనలతో సువేలాచలముపై విడియుట :-



"నేఁటికి నగము పై - నిలిచి యీలంక 

కోటలు వాకిళ్లు - కొత్తళంబులును 

వేడుకఁ గనుఁగొంచు - విడిసి యుండుదుము   3420 

వీడు బట్టులడించి - వీరవానరుల 

రావణుమీఁది యా - గ్రహమెల్లఁ దీర్తు 

నీవు మెచ్చఁగ ఱేపె - నిశితాస్త్రములను !"

అనియొక్క సమభూమి - నన్నదమ్ములును 

దనుజవానర విభుల్ - తగురీతి నుండ 

బెడబొబ్బలిడుచుఁ గు - ప్పించుఁగపులు 

విడిసి రెల్లెడల సు - వేలాచలమున 

నినుఁడస్తగిరిఁ జేరె - నిరులల్లు కొనియె 

వనజారి యుదయించె - వచ్చె వెన్నెలలు 

మునిఁగెఁ దామెర కల్వ - మురిపెంబుఁ జూపె! 3430 

చనియె జోడెడవాసి - చక్రవాకములు 

బాణబాణాసన - పాణియై యుభయ

